
Кыргыз тилинин фразеологиясын окутууда 

сабактын стандарт эмес түрлөрүн колдонуу.


Мектеп практикасында акыркы жылдары окуу, тарбия иштерин жүргүзүүдө стандартсыз сабактын түрлөрүн колдонуу кеңири жайылтылууда. Азыркы кезде мектеп мугалимдери тарабынан стандарттык эмес сабактардын сабак-оюн,  сабак - конкурс, сабак - конференция, сабак-аукцион, сабак-жомок, сабак-концерт, сабак - диалог, сабак - сценка, сабак - экскурсия, сабак - жолугушуу ж.б. түрлөрү практикаланууда. Сабактын мындай түрлөрүн өткөрүп туруу биринчиден, окуучулардын сабакка болгон кызыгуусун арттырып, өз алдынча билим алууларына, алган билимдеринин бекем болушуна шарт түзсө, экинчиден, мугалимдин өз кесибине чыгармачылык менен мамиле кылуусуна алып келет.


Орто мектептерде 11- класста кыргыз тилинин фразеологиясы тереңдетилип окутулат. Кыргыз тили боюнча билим берүүнүн мамлекеттик стандарты боюнча бул бөлүмдү окутууга төмөнкүдөй милдеттер жүктөлөт: «Адабий тилдин нормаларын билгичтик менен өздөштүрүү, сөз байлыгын арттыруу, сөздүн синонимдик катарларын, көркөм сөз каражаттарды, өтмө маанилүү жана эмоционалдуу-экспресивдүү сөздөрдү пикир алышуунун бардык формаларында туура колдоно билүү менен окуучулардын логикалык ой жүгүртүүсүн калыптандыруу; эне тилин урматтоого жана аны менен сыймыктана алууга; тилдин көркөм сөз каражаттарын орундуу колдоно билүүгө машыктыруу». Мына ушул милдеттерди жүзөгө ашыруу үчүн мугалимден талыкпастан эмгектенүү, чыгармачылык менен иштөө талап кылынат. Сабактын стандарт эмес түрлөрүн колдонуу фразеологизмдерди окутууда да, айрыкча кайталоо, бышыктоо, текшерүү сабактарында жакшы натыйжаларды алып келет. Окуу жылынын аягында 5-класстан 11-класска чейин алган билимдерин системалаштыруу жана жалпылаштыруу үчүн 19 саат бөлүнгөн. Мугалим фразеология бөлүмүн кайталоо үчүн бөлүнгөн 2 саатты сабак-аңгеме, сабак-жолугушуу, сабак-экзамен, же сабак-конкурс түрүндө уюштурса, сабак ары кызыктуу, ары эффективдүү болот. Биз төмөндө фразеология бөлүмүндө предмет аралык байланышка бөлүнгөн саатты окуучунун өз алдынча билим алуусуна басым койгон сабак катары иштелмесин жана бул бөлүмдү кайталоо үчүн  сабак-конкурстун болжолдуу үлгүсүн сунуштайбыз.

1- сабак: 11-класста фразеологизмдерди кыргыз адабияты сабагы менен байланышта окутуу.
     Бир предметти  экинчи бир предмет менен байланыштырып өтүү окуучулардын белгилүү бир тема боюнча билим алуусун тереңдетип, кругoзорун, ага байланыштуу түшүнүктөрүн  кеңейтет. Фразеология боюнча алган билимдерди  ушул максатта  өркүндөтүү үчүн бул сабакты адабият сабагы менен  түздөн-түз байланышта жүргүзүү керек. Фразеологизмдер катышкан мисалдар элдик оoзеки чыгармалардан, акын-жазуучулардын көркөм чыгармаларынан келтирилет. Ошондуктан  адабият менен байланыш ушул гана сабакта болбостон, фразеология боюнча  алгачкы сабак башталганда эле жүргүзүлүп отурат.


«Фразеология» бөлүмү өздөштүрүлүп  жаткан учурда кыргыз адабият сабагында  заманыбыздын залкар жазуучусу Ч.Айтматовдун чыгармалары («Жамийла», «Ак кеме», «Гүлсарат», «Бетме-бет», «Кылым карытар бир күн» ж.б.) окулуп жатканын эске алып, окуу программасында  предмет аралык байланышка бөлүнгөн 1 саатты  Ч.Айтматовдун  чыгармаларында кездешкен  фразеологизмдерди (ал эми алар  абдан көп) талдоо менен ишке ашырсак, сабак пайдалуу да, натыйжалуу да болот. Бул сабак фразеологизмдер боюнча теориялык материалдар  өтүлүп бүткөндөн кийин  коюлгандыктан,  окуучулардын билимдерин кайталоого, бышыктоого да шарт түзөт. 
Сабактын  темасы: «Фразеология» бөлүмүн адабият сабагы менен байланышта окутуу.

Сабактын максаты:

1. Окуучулардын тексттен, сүйлөмдөн өз алдынча фразеологизмдерди табуусуна жетишүү; «Фразеология» бөлүмү боюнча билимдерин  бышыктоо;
2. Ч.Айтматовдун чыгармаларын үйрөнүү менен фразеологизмдердин маанисин чечмелөө  жана аларды өз кептеринде, жазуу иштеринде  колдонууга үйрөтүү;
3. Окуучулардын көркөм адабиятка болгон кызыгуусун арттыруу; ата-бабалардан калган сөздөрдү  унутпоого, элибиздин  каада-салтын урматтоого тарбиялоо.

Сабактын тиби: Өтүлгөн материалдарды кайталоо, бышыктоо сабагы.

Сабактын жабдылышы: Ч.Айтматовдун  китептеринен  көргөзмө, фразеологиялык сөздүктөр, Х.Карасаевдин  «Накыл сөздөрү», таблицалар, карточкалар.


(Мугалим тарабынан окуучуларга үйгө тапшырма  катары  жазуучунун «Кассандра тамгасы» романын окуп чыгып, андагы фразеологизмдерди  дептерлерине көчүрүп, маанисин чечмелеп келүү алдын - ала тапшырылат).

Сабактын жүрүшү:


Сабак уюштуруу ишин жүргүзүү  менен башталат. Бирок,  башка сабактардан айырмаланып, мугалим сабактын максатына жалаң оoзеки  аңгемелешүү жана окуучулардын таблица, карточкалар менен өз алдынча изденүүсү аркылуу жетишет. Ал үчүн  биринчиден,  мугалим сабактын жагымдуу атмосферасын түзүүсү керек, б.а.  окуучуларды  эркин пикир алмашууга чакырат (мээге чабуул, сынчыл ойлом ыкмаларын колдонсо да болот). Мугалимдин Ч.Айтматовдун  чыгармачылыгы, же «Кассандра тамгасы» романы жөнүндө кыскача  кызыктуу баяны, алар тууралуу мугалим менен окуучулардын ортосундагы талкуу,  суроо- жооптор  мындай  шартты түзүүгө  көмөк болот.  Мындан соң,  чыгармада кездешкен  фразеологизмдерди талдоого  өтүү керек. Мисалы: Ч.Айтматов  тарабынан  романдын эпиграфы  катары алынган 2 цитатаны доскага жазып, фразеологиялык талдоо  жүргүзөбүз. 

1. Кассандра Апполондун махабатын четке кагат, ошондо Апполон Кассандраны  каарына алып, анын көзү ачыктык менен айткандарын эч ким ишенгис кылып салат … (Байыркы грек  мифологиясынан)

2. Жарыкчылыкка али келбеген, Асман алдында  жасалып жаткан арам иштерди көрбөгөн жан гана тигил экөөдөн бактылуу. (Екклесиаст)


Андан соң мугалим окуучуларга доскага илинген 1-таблицага романда кездешкен фразеологизмдерди толтурууну тапшырат. Мисалы:

	Фразеологиялык ширешме
	Фразеологиялык  бирдик
	Фразеологиялык айкаш

	Сиркеси суу көтөрбөй турган чактарда Жесси аны таштанды  тарткыч деп шылдыңдап, анан баарын өрттөп жиберем деп опузалачу.
	Ордоктун бул кызыктай жөндөмүнө  бир туруп суктанса, бир туруп төбө чачы тик турарын Роберт Борк  жашырчу эмес. 
	Жалгыз эле мага  керекпи, чындап эле акыр заман келгенсип, эмне мынча сары  санаага батам?!

	Ушул жерден оoзунан ак ит  кирип, кара ит  чыгып, ажылдап жаткан бир катын дал бутага  тийгизе айтты.
	Бирок  ал өзүн канчалык табалабасын санаасы ордуна келбеди, ал жанын коёрго жер таппады. 
	Ошентип дароо эле ток этер жеринен баштайын.



№2-таблицаны колдонуп окуу китебиндеги 140 - көнүгүүнү иштөө. Анда фразеологизмдердин кепте колдонулушуна  талдоо жүргүзүү керек. Мисалы:
Фразеологизмдердин кепте колдонулушу
	          Өзгөртүп колдонуу
	Өзгөртүүсүз колдонуу

	Конституциянын жана азыркы закондордун  бешик боосун  Кудай  бек кылсын…
	Буга окшогон билдирүүнү газета  бетине жарыялоо үч уктаса түшкө кирчү ишпи!

	Мен Сиздин бул оюңузга да кошулам, мистер Борк, бул сүйлөшүү менин көзүмдү мурдагыдан да көбүрөөк ачты.
	Мындай кадам жасоого баруу менен «Трибюн» кандай оор жүктү  моюнга алып жатканын жакшы  түшүнүп турам.


Сабактын акырында окуучуларга карточкалар таратылып берилет. Сүйлөмдөрдө кездешүүчү туруктуу сөз айкаштары табылып, алардын түрү, кепте колдонулушу боюнча ажыратылып, аныктамалары  айтылат.

1-карточка: «Альфа-Бейсбол»  спорт залында  олтургандар ошол саатта  дем тартышпай, Оливер  Ордоктун  чакырыгына - сөздөрүнө бир кишидей кулак түрдү. 

2-карточка: Анан кыска жана катуу айттым. 

3-карточка: Ассистент менен медсестра аны  менин кабинетиме алып келишкенде, мен  анын буга чейинки изилденишине көз жүгүртүп чыктым.
4-карточка: Мына ушунун баарын түшүнгөн Юнгер  ар бир барактын башында: «Кудай  жалгагырлар, факсты өчүрө көрбөгүлө!» деп  жалынып отурат.
5-карточка: Жоболоң көз ачып-жумганча болду.

6-карточка: Мүнөздүү жагы, алдында акыркы күндөрү  Кассандра тамгасы менен белгиленген кош бойлуу аялдар келе атышат.

7-карточка: Анын жети өмүрү жерге кирип баратканын Борк элестетти…

8-карточка: Эч ким  ордунан кoзголбоду, эч ким лам деп оoз ачпады.

Сабакты  жыйынтыктоо: окуучулардын билимин баалоо жана үйгө тапшырма берүү.

                  2-сабак: 11-класста фразеология бөлүмүн кайталоо сабагы.
 Сабак - конкурстун темасы: «Биз фразеологизмдерди кандай өздөштүрдүк?»    

 Сабак - конкурстун максаты:   


1.Окуучулардын өз ара атаандашуусу аркылуу фразеология бөлүмү  боюнча алган билимдерин кайталоо, бышыктоо жана байкоо жүргүзүү; 


2.Окучууларды өз алдынча иштөөгө багыттоо; байланыштуу кептеринде фразеологизмдерди туура колдонууга көнүктүрүү; логикалык ой жүгүртүүсүн, сөз байлыгын өстүрүү;


3.Окуучуларды эне тилин сүйүүгө; ата-бабадан калган сөз байлыктарын, үрп-адат, каада-салттарын билүүгө; ыкчам ойлонуп, намыс алдырбоого тарбиялоо.
Сабактын жабдылышы: Доскага, же атайын кагазга конкурстун темасы, планы жана комадалардын аттары жазылат; ар бир команда фразеологизмдер жөнүндө дубал газеталарды чыгарышат; конкурста берилүүчү суроолор жазылган баракчалар, шариктер, калыстар үчүн баалоо көрсөткүчтөр (баа түрүндө «5», «4», «3», «2») даярдалат.
Сабак-конкурстун планы:    

1-тапшырма.  Саламдашуу, команда менен тааныштыруу.

2-тапшырма.  Дубал газеталардын конкурсу.

3-тапшырма.  Фразеологизмдерди ким көп билет?         

4-тапшырма.  Идиомалардын маанисин ачып берүү.

5-тапшырма.  Фразеологизмдерди табабыз!

6-тапшырма.  Суроолорго жооп издөө.

7-тапшырма.  Команда башчылардын таймашы.

         (1- жана 5-тапшырмалар окуучуларга үйдөн өз алдынча иштөөсү, даярдануусу үчүн алдын-ала берилет).
Сабак – конкурсту уюштуруу: 
     
Окуучулар отурган  парталарына ылайык 3 командага бөлүнөт. Мисалы: «Рабаят», «Санжыра», «Чечен» командалары. Конкурсту алып баруучу, калыстар тобу, эсептөө комиссиясы дайындалат. ( Мугалим өзү алып баруучу болсо болот). Ар бир тапшырмадан кийин калыстар тобу командалардын жоопторун  баалап турушат.
Сабак – конкурстун жүрүшү:
1-тапшырма. Саламдашуу, команданы, команда башчыны тааныштыруу.
2-тапшырма. Дубал газеталардын конкурсу.  Ар бир  команда сабактын темасына жооп берген, өздөрү чыгарган газеталарын коргошот. (Калыстар тобуна  тапшырылат).
3-тапшырма.  Фразеологизмдерди ким көп билет? Ар бир команданын улам бир мүчөсү өз кезеги менен чыгып, билген  фразеологизмдерди  айтышат. Кайсы команда билбей калса, же туура эмес айтса оюндан чыгат. Бул тапшырмада ар бир команда мүчөсүнүн билими текшерилет жана команданын жеңиши ошого жараша болот.
4-тапшырма. Идиомалардын маанисин ачып берүү. Ар бир командага үчтөн идиома жазылган баракчалары  таратылып, алардын  маанисин чечмелөө  жана аларды катыштырып сүйлөм түзүү талап кылынат. Кеңешүү  үчүн  1 минута берилет. Мисалы: 

«Рабаят» командасына: Өз көмөчүнө күл тартуу, жибин тартып көрүү, түк күткөн  сайын калтыроо;

«Санжыра» командасына: Жылын төө кылуу, жең ичинен сүйлөшүү, куйругуна кылбыр байлоо; 
«Чечен командасына: Тил  эмизүү, камырдан кыл суургандай, чычкан мурдун канатпаган ж.б.

5-тапшырма.  Фраеологизмдерди табабыз! Окуучулар үй тапшырмасы катары даярдап келишкен элдик оозеки жана акын – жазуучулардын чыгармаларынан окушат. Андагы кездешкен фразеологизмдерди улам кийинки команда таап, анын колдонулушу боюнча талдоо жүргүзүшөт.

        Мисалы: Ак төөнүн карды жарылып,

                       Күз келди кайра жаңырып.

                                                                       ( М. Байжиев)

Ак төөнүн карды жарылып -  төрт  компоненттен турган фразеологизм, синоним сөзү – береке төгүлүү, идиома, ыр сабында өзгөртүүсүз колдонулду.

                     Мен суу ичпейм таңдай катып турганда,

                      Мен нан жебейм, алдан тайып курганда,

                      Музыкадай мага таттуу суусун жок,

                      Берчи мага, берчи мага жарым кашык музыка. 

                                                                         (А.Осмонов. «Музыка»)

«Таңдай катуу» -   эки компоненттен турган фразеологизм, синоним сөзү – суусоо, фразеологиялык тизмек, себеби компоненттеринин мааниси менен сөздүн жалпы маанисинин ортосунда байланыш бар экендиги сезилет. Өзгөртүүгө учурабастан колдонулду.
6-тапшырма.  Суроолорго жооп издөө.

        Ар бир командага суроо берилет. (Ойлонуу үчүн 1 мин. өлчөнөт).

        Мисалы: «Рабаят» командасына:  Фразеологиялык  ширешме, бирдик, айкаш деген эмне? Мисал келтиргиле.

«Санжыра» командасына: Фразеологизмдер кепте кандайча колдонулат? Мисал келтиргиле.

«Чечен» командасына: Фразеологизмдердин сөзгө синоним болушу жана фразеологизмдердин варианттары деген эмне? Мисал келтиргиле.
7-тапшырма. Команда башчыларынын таймашы.

    
Шариктердин ичинде суроолор бүктөлүп салынып, команда башчыларына таратылып берилет. Кагазда экиден суроо жазылат. 1- суроого жооп оозеки түрүндө айтылат, ал эми 2- суроого жооп команданын жардамы менен доскага жазылат.

    Мисалы: «Рабаят» командасына:
1. «Фразеология», «фразеологизм» деген терминдер эмнени түшүндүрөт?

2. Адамдардын мүнөзүндөгү оң сапаттарды чагылдырган  фразеологизмдерди жазгыла. (М: ала жипти аттабаган, кара кылды как жарган, ак жолтой, жабуулуу кара инген, колунан көөрү төгүлгөн, колу жеңил ж.б.)

«Санжыра» командасына: 

1. Фразеологизмдердин мүнөздүү белгилери кайсылар?

2. Адамдардын мүнөзүндөгү терс сапаттарды туюндурган фразеологизмдерди жазгыла. (М: колунан кокон тыйын келбөө, ак каптал, ак кол, жылын төө кылуу, битин сыгып канын жалаган, котур ташы койнунда, тили узун ж.б.)

«Чечен» командасына:

1.Фразеологизмдердин макал-лакаптар менен окшоштуктары жана айырмачылыктары кайсылар?

2.Алкоо, каалоо - тилек  айтууда колдонулуучу фразеологизмдерди жазгыла. (М: Оозуңа май! Көшөгөң көгөрсүн! Бешик бооң бек болсун! Кудай кут кылсын! ж.б.)
  
Сабактын аягында  калыстар тобу жалпы жыйынтык чыгарат. Окуучулар тарабынан алдын - ала даярдалган белектер бири - бирине тапшырылат. Мугалим тарабынан фразеология бөлүмүн өздөштүрүүдөгү окуучулардын жетишкендиктери жана кемчиликтерине баа берилип, сабак жыйынтыкталат.

Жыйынтыктап айтканда, фразеологизмдер кыргыз эли аздектеген көркөм сөз өнөрүнүн берметтери катары  тилибизге көркөмдүктү, кооздукту, элестүүлүктү  тартуулап, ой-пикирибизди таамай, курч жана образдуу кылып туюндуруу менен тарбиялык, таанып-билүүчүлүк мааниси да күчтүү көркөм каржат  болуп саналат. Ошондуктан мындай сөздөрдү улам өсүп келе жаткан жаш муундарга маанисин ачып, тереңдетип окутуунун окуучулардын сөз байлыгын  өстүрүүдөгү, тил маданиятын калыптандыруудагы мааниси зор.       

